
“YASHIL” ENERGETIKANING O‘ZBEKISTON 
IQTISODIYOTIGA IJOBIY VA SALBIY 

TA’SIRLARINI BAHOLASH VA ULARNI TAHLIL 
QILISH 

I.I. Xafizov, F.F. Muzaffarov 
BuxMTI o‘qituvchilari, 

A.Y. Baqoyev
BuxMTI magistranti

Annotatsiya: Maqolada respublikamizda keng tarqalgan muqobil energiya manbalarining ijobiy va salbiy jihatlari tahlil 
qilingan. Ba’zi bir energetik qurilmalarning tannarx o‘zgarishi hamda texnik va yalpi salohiyatlari keltirilgan.

Kalit soʻzlar: gidroenergetika, muqobil energiya, quyosh paneli, an’anaviy, geotermal energiya, bioyoqilg‘i, shamol turbi-
nasi.
Abstract: The article analyzes the positive and negative aspects of alternative energy sources that are widespread in our 
republic. The price change and technical and gross potential of some energy devices are presented.

Key words: hydropower, alternative energy, solar panel, traditional, geothermal energy, biofuel, wind turbine.
Аннотация: В статье анализируются положительные и отрицательные стороны альтернативных источников 
энергии, которые получили распространение в нашей республике. Представлены изменение цен, технический и 
валовой потенциал некоторых энергетических устройств.

Ключевые слова: гидроэнергетика, альтернативная энергетика, солнечная панель, традиционная, геотермальная 
энергия, биотопливе, ветряная турбина.

K I R I S H
Bugun insoniyat yangi tahdidlar oldida turibdi. Yer shari aholisi muttasil ko‘payishda davom etyapti, tabiiy 

resurslar zaxirasi esa shiddat bilan qisqarmoqda. Bu esa dunyo mamlakatlarini tang ahvolga solib qo‘yayapti. 
Shu bois dunyo bo‘yicha katta kuch bilan yashil energetika (qayta tiklanuvchi energiya manbalari) tizimiga 
o‘tishga urg‘u berilmoqda. Buning ikki muhim asosiy sababi bor. Avvalo, sal ilgariroq aytib o‘tilganidek, dunyo 
miqyosida energiya hosil qiladigan manbalar tugab boryotgani bo‘lsa, ikkinchi sababi atmosferaga zararli 
chiqindi gazlar chiqarilishi hisobiga havoning keskin ifloslanishi va global iqlim muammolari vujudga kelayot-
ganidir. Jahonda elektr energiyasiga bo‘lgan ehtiyojning ortib borishi qayta tiklanuvchi energiya manbalaridan 
keng foydalanishni taqozo etmoqda. 2024-yil dunyoda elektr energiya ishlab chiqarish miqdorining 33,5 foizi 
qayta tiklanuvchi energiya manbalari hissasiga to‘g‘ri kelmoqda.

M A V Z U G A  O I D  A D A B I Y O T L A R  S H A R H I
Qayta tiklanuvchi energiya manbalari orasida shamol energiyasidan foydalanish dolzarb ahamiyat kasb 

etganligi sababli dunyo miqyosida, shu jumladan, respublikamizda bu sohada ko‘plab ilmiy tadqiqotlar o‘tka-
zilgan. 

O‘zbekiston olimlari yashil energetika sohasidagi izlanishlarida ushbu yangi texnologiyalarning mamlakat 
iqtisodiyotiga ta’sirini o‘rganishga alohida e’tibor qaratishmoqda. Rasulov A. o‘z tadqiqotlarida O‘zbekiston 
iqtisodiyotida yashil energetika loyihalarining joriy etilishi natijasida energiya tejamkorligini oshirish va atrof-
muhitga salbiy ta’sirlarni kamaytirish masalalarini o‘rgangan1. Xodjayeva S. yashil energetikaning iqtisodiy 
o‘sishga ijobiy ta’sirlarini, jumladan, yangi ish o‘rinlari yaratish va energiya resurslariga bo‘lgan talabni qondi-
rishdagi rolini tahlil qilgan2. Qurbonov M. esa yashil energetika texnologiyalarining dastlabki investitsion xara-
jatlari va ularning uzoq muddatli iqtisodiy foydalari o‘rtasidagi muvozanatni tahlil qilgan3.

1 Rasulov A. (2021). “O‘zbekistonda yashil energetika va uning iqtisodiy ahamiyati”. Toshkent: “Iqtisodiyot va innovatsiyalar” jurnali, 
7(3), 34-45.

2 Xodjayeva S. (2020). “Yashil energetikaning O‘zbekiston iqtisodiyotiga ijobiy ta’sirlari”. “Ekologik iqtisodiyot” ilmiy jurnali, 5(2), 78-86.
3 Qurbonov M. (2022). “Yashil energetika texnologiyalarining investitsion samaradorligi”. Toshkent: “Fan va texnologiya” nashriyoti, 

3(4), 51-60.

Rossiyada yashil energetika sohasidagi tadqiqotlar iqtisodiyotga kiritilayotgan yangi texnologiyalarning 
ijobiy va salbiy ta’sirlarini chuqur tahlil qilishga qaratilgan. Ivanov V.V. yashil energetika loyihalarining iqtisodi-
yotga qo‘shgan hissasini, xususan, energiya mustaqilligini oshirish va yangi texnologiyalarni joriy etish orqali 
iqtisodiy o‘sishga erishish masalalarini o‘rgangan4. Petrova O.A. esa yashil energetika texnologiyalarining 
dastlabki investitsiyalari, ularning qaytaruvchanligi va iqtisodiy samaradorligi haqida izlanishlar olib borgan5. 
Smirnov A.K. yashil energetika sohasidagi texnologik yangiliklarning salbiy ta’sirlarini, masalan, an’anaviy 
energiya sektoridagi ish o‘rinlarining qisqarishi va iqtisodiy tengsizlikning kuchayishi kabi masalalarni tahlil 
qilgan6.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. “Yashil energetika”ning O‘zbekiston iqtisodiyotiga ijobiy va salbiy ta’siri tendensiyasini o‘rganishda 
umumiylikdan individuallikka va aksincha tartibda deduksion yoki induksion usullardan foydalanish samara 
bersa, abstrakt-mantiqiy fikrlash usuli esa jarayonni tizimli tahlil qilishda ahamiyatlidir. Ilmiy tahlil jarayonida 
ana shu ilmiy tadqiqot usullaridan, xususan, kuzatish, umumlashtirish, guruhlash, taqqoslash, tahlil qilishda esa 
sintez va tahlil usullarini keng foydalanildi.

T A H L I L  V A  N A T I J A L A R
Dunyoning ko‘plab mamlakatlari allaqachon o‘z uylarida quyosh va shamol energiyasidan faol foydalan-

moqda. Ammo an’anaviy energiyaga alternativ boshqa turlari mavjud. Bularga suv, to‘lqinlar va suyuqlik tarqa-
lishidan foydalangan holda energiya ishlab chiqarish kiradi. 

Muqobil energiya manbalariga noan’anaviy energiya manbalari – quyosh, shamol, geotermal energiya va 
boshqalar kiradi. Qayta tiklanadigan energiya manbalari atrof-muhitni ifloslantirmaydi, atmosferaga issiqxona 
gazlari chiqindilarini kamaytirishga yordam beradi va iqlim o‘zgarishi oqibatlarini kamaytiradi. Ular deyarli tuga-
maydi, qazib olinadigan yoqilg‘i esa oxir-oqibat tugaydi.

Muqobil energiyaning ijobiy va salbiy tomonlarini tahlil qilish bu energiya turlarini iqtisodiy nuqtayi nazardan 
ham baholash imkoniyatini beradi.

Hozirgi vaqtda muqobil energiya ishlab chiqarish, uning yuqori ekologik tozaligi va istiqboliga qaramay 
cheklangan. Unga asoslangan texnologiyalarni ishlab chiqish hisobga olinishi kerak bo‘lgan bir qator xarajat-
larga ega.

Quyosh energiyasidan foydalanishning ijobiy tomoni shundaki, quyosh panellarini o‘rnatganingizdan so‘ng 
elektr energiyasini ishlab chiqaruvchiga aylanasiz, elektr tarmog‘iga kamroq qaram bo‘lasiz va elektr energiyasi 
uchun to‘lovni kamaytirasiz.

So‘nggi tadqiqotlar shuni ko‘rsatdiki, quyosh panellarini o‘rnatgandan so‘ng uning mulk qiymati oshadi. 
Yildan yilga quyosh panellarining tannarxi arzonlashmoqda7.

1-rasm. Quyosh paneli tannarxining o‘zgarishi.

4 Иванов В.В. (2019). “Зеленая энергетика в экономике России: вызовы и перспективы”. Москва: Издательство МГУ, 150-162.
5 Петрова О.А. (2020). “Экономические аспекты зеленой энергетики: анализ и оценка”. Журнал “Энергетика и экономика”, 8(4), 

65-73.
6 Смирнов А.К. (2021). “Технологические инновации в зеленой энергетике и их влияние на экономику”. Санкт-Петербург: 

Издательство СПбГУ, 6(3), 102-112.
7 https://www.quora.com/The-cost-per-watt-of-solar-panels-has-dropped-significantly-in-the-past-decade-Will-this-level-of-drop-con-

tinue-or-is-there-a-hard-limit

Quyosh energiyasidan foydalanishning salbiy tomoni shundaki, quyosh panellari barcha turdagi tomlar 
uchun mos kelmaydi, quyosh energiyasi uzluksiz emas, shu sababli maishiy turmush iste’molchilari tunda va 
quyosh nuri cheklangan boshqa holatlarda elektr energiyasi uchun markaziy elektr tarmoqlariga tayanadi.

Quyosh energiyasini o‘rnatish va ishlatishning dastlabki tannarxi juda yuqori, chunki butun tizimni – batar-
eyalar, simlar, quyosh panellari va boshqalarni to‘lashi kerak.

Shamol energiyasidan foydalanishning ijobiy tomoni shundaki, shamol oqimining kinetik yordamida katta 
miqdorda elektr energiyasi ishlab chiqarish imkoniyati mavjud. Shamol energiyasi, ayniqsa, uy-joy ko‘chmas 
mulk bozori uchun jozibador hisoblanadi, yani yirik binolar yordamida shamol tunnelini hosil qilib, u yerda 
shamol energetik qurilmalaridan foydalanish mumkin va bu ancha iqtisodiy samarali hisoblanadi. Bunday lo yi-
hadagi binolar dunyoning ko‘plab rivojlangan mamlakatlarida mavjud.

2-rasm. Binolarda qo‘llanilayotgan shamol turbinalari89.

Shamol energetik qurilmalarining narxi 1980-yildan beri 80% dan ortiq pasaydi. Texnologik taraqqiyot va 
talabning ortishi tufayli yaqin kelajakda narxlarning yanada pasayishi kutilmoqda10.

3-rasm. Shamol energetik qurilmasining tannarxi o‘zgarishi.

Shamol energetik qurilmalaridan foydalanishning salbiy tomoni shuki, shamol past quvvatda eng ishonchli 
energiya manbai emas, turbinalar, odatda, taxminan 30-40% samaradorlikda ishlaydi. Sokin ob-havoda siz 
elektrsiz qolishingiz mumkin.

8 Sari D.P., Cho K.-P. Performance Comparison of Different Building Shapes Using a Wind Tunnel and a Computational Model. Build-
ings 2022, 12, 144. https://doi.org/10.3390/buildings12020144

9 https://www.reddit.com/r/mildlyinteresting/comments/c6y4xs/this_building_in_bahrain_has_three_wind_turbines/
10 Ardakani Ahmad & Hekmatnia Hasan & Mashayekhan Armin & Akbari Morteza. (2020). Assessing Economic, Social, and Environ-

mental Impacts of Wind Energy in Iran with Focus on Development of Wind Power Plants. 7. 10.30501/jree.2020.216401.1074.

Shamol energiyasidan faqat shamol tezligi yuqori bo‘lgan joylarda foydalanish mumkin. Kuchli shamollar, 
asosan, chekka, aholi yashamaydigan hududlarda esgani bois shahardagi turarjoy binolarini elektr energiyasi 
bilan ta’minlash uchun elektr tarmoqlarini tortish zarur va bu qo‘shimcha investitsiyalarni talab qiladi.

Daryolar, ko‘llar, suv omborlari, transchegaraviy daryolar va yerosti suvlari O‘zbekistonning gidroenerge-
tika salohiyati manbaidir.  

Tahlil natijalari shuni ko‘rsatadiki, O‘zbekistondagi daryo oqimlarining nazariy gidroenergetika salohiyati 
yiliga 88,5 mlrd kVt/soatni, texnik gidroenergetika salohiyati esa 27,4 mlrd kVt/soatni tashkil etadi. Hozir ushbu 
salohiyatning qariyb 24 foizidan foydalanilmoqda.

Gidroenergetika sohasida yiliga o‘rtacha 6 mlrd kVt/soat elektr energiyasi ishlab chiqariladi. Uning aholi jon 
boshiga ulushi 168 kVt/soatni tashkil etadi.

Toshkent viloyatining Bo‘stonliq tumanidagi Piskom daryosi mamlakat bo‘yicha o‘rganilgan suv oqimlarining 
eng katta salohiyatiga – 1 324 MVt quvvatga ega. Bu O‘zbekistondagi mavjud gidroenergetika resurslarining  
45,3 foizi demakdir. 

2022-yilda jami elektr energiyasining 9 foizi (6,5/74,3 mlrd kVt/soat) va amaldagi quvvatlarning qariyb  
12,9 foizi (2 072/16 030 MVt) gidroelektr stansiyalari tomonidan ishlab chiqarilgan11.

Gidroelektr inshootlarning afzalligi shundaki, to‘g‘onlar, suv omborlarida katta miqdorda suv saqlaydi, 
deyarli har doim energiya olish imkoniyatiga ega bo‘lgan zaxirasi mavjud. Shu ma’noda gidroenergetika shamol 
va quyosh energiyasidan ko‘ra ishonchli va barqaror energiya manbai hisoblanadi. Gidroakkumlyatsion stan-
siyalar talab bo‘yicha elektr energiyasini saqlash va ishlab chiqarishga qodir, bu esa gidroelektrostansiyalarga 
ko‘mir va gaz kabi an’anaviy yoqilg‘ilarni tejash imkonini beradi.

Gidroelektr stansiyalardan foydalanishdagi kamchiliklar shuki, ular daryo tizimining tabiiy oqimini to‘xtatadi 
yoki o‘zgartiradi. Bu hayvonlarning migratsiya yo‘llarining buzilishiga va suv sifati bilan bog‘liq muammolarga 
olib keladi.

Gidroelektrostansiyalar toʻgʻon, suv ombori va energiya ishlab chiqaruvchi turbinalar qurishni nazarda  
tutuv chi yirik infratuzilma loyihalari boʻlib, katta kapital qoʻyilmalarni talab qiladi.

Muqobil energiyaning yana bir turi geotermal energiyadir, ushbu energiya turning afzalligi shuki, geotermal 
energiya atrof-muhitga eng kam salbiy ta’sir ko‘rsatadi. Geotermal energiya ishlab chiqarish bilan bog‘liq tex-
nologiyalar eng innovatsion texnologiyalar hisoblanadi.

Kamchiliklari shuki, geotermal energiya yuqori tannarxli xarajatlarga ega. O‘rtacha kattalikdagi maishiy 
xo‘jalik uchun geotermal issiqlik qurilmalari 10 000 dan 20 000 dollargacha narxlanadi. Odatda, geotermal 
energiya obyektlari aholi punktlaridan uzoqda joylashgan bo‘lib, tarqatish tizimlarining keng tarmog‘ini talab 
qiladi va bunday turdagi energiya manbalari juda kam uchraydi.

Bioyoqilg‘ilar. Bioyoqilg‘ining asosiy afzalliklaridan biri uning nisbatan arzonligidir. Bioyoqilg‘i xomashyosi 
cheklangan emas. An’anaviy yoqilg‘ilardan farqli o‘laroq, bioyoqilg‘i resurslari qayta tiklanadigan manbalardir.

Bioyoqilg‘ilardan foydalanishdagi kamchiliklar.
Bioyoqilg‘i qazib olinadigan yoqilg‘iga qaraganda ancha kam energiya ishlab chiqaradi, ya’ni uning energiya 

sig‘imi kichik.. Bioyoqilg‘i ekologik toza emas, chunki ularni qayta ishlash jarayonida atrof-muhitga CO2 emissi-
yasi ishlab chiqariladi.

Yuqorida keltirilgan energiya manbalarining turlari barcha hududlar uchun mos kelmaydi, shu sababli 
energiya salohiyati o‘rganilayotgan hududlarda eng maqbul muqobil energiya manbalari tanlanadi. Energetik 
ehtiyojlarning ortishi hisobiga xalqaro darajada muqobil energiya manbalarini rivojlantirishga urg‘u qaratil-
moqda (4-rasm) [1].

4-rasm. Jahon energetika iste’molida qayta tiklanuvchi va tiklanmaydigan energiya quvvatlarining o‘zgarish 
diagrammasi.

11 https://doi.org/10.5281/zenodo.7184004

Yuqoridagi rasmdan ko‘rinib turibdiki, oxirgi 20 yilda qayta tiklanuvchi energiya ishlab chiqarish va uni 
iste’mol qilish muttasil o‘sish ko‘rsatkichlarini ko‘rsatmoqda. Bu o‘zgarishlar esa muqobil energiya man-
balarini tadqiq qilish va bu soha oldida turgan muammolarni bartaraf qilish majburiyatini yuklaydi. Muqobil 
energiya manbalarini rivojlantirish va shamol energiyasidan foydalanish hissasini oshirish, 2020–2030-yillarda  
O‘zbekiston Respublikasini elektr energiyasi bilan taʼminlash konsepsiyasida nazarda tutilgan (5-rasm) [2].

Konsepsiyaga ko‘ra, 2022-yil va 2030-yillarda ishlab chiqarilishi rejalashtirilgan gidro, quyosh va shamol 
elektr stansiyalaridagi quvvatlar nisbatini taqqoslaydigan bo‘lsak mos ravishda 1,65, 6,25 va 7,25 ni tashkil 
etadi, bunda katta nisbat shamol energetikasi hissasiga to‘g‘ri keladi. Bu miqdor yangi quvvat manbalarini 
qurish, shamol salohiyatini doimiy monitoring qilish va baholash, shamol energetik qurilmalarining konstruksi-
yasini takomillashtirgan holda samaradorligini oshirish kabi vazifalarni bajarish orqali hal qilinadi [3].

5-rasm. O‘zbekistonda muqobil energiyadan foydalanish miqdorining 2030-yilgacha o‘zgarish prognozi.

Qayta tiklanadigan energiya manbalari yanada halokatli bo‘lib borayotgan iqlim o‘zgarishiga qarshi 
kurashda yordam beradi. Shamol, quyosh, suv va boshqa energiya manbalari kelajakda qazib olinadigan 
yoqilg‘ining yaxshi o‘rnini bosadi. 

Rivojlanayotgan sektor bugungi kunda ish o‘rinlari yaratmoqda, elektr tarmoqlarini yanada mustahkam 
qiladi, rivojlanayotgan mamlakatlarda energiyadan foydalanish imkoniyatini kengaytiradi va energiya to‘lovlarini 
kamaytirishga yordam beradi. Bu omillar so‘nggi yillarda qayta tiklanadigan energiyaning tobora ommalash-
ishiga yordam berdi. Muqobil energiya manbalarining har bir turining afzalliklari, albatta, kamchiliklardan 
ustundir.

X U L O S A  V A  T A K L I F L A R
O‘zbekiston Respublikasida o‘sib borayotgan energiya talabini hisobga olgan holda MEMni rivojlantirish 

mamlakatda energiya xavfsizligi darajasini yaxshilashi mumkin. Respublikamizda MEMni rivojlantirish uchun 
katta salohiyat mavjud bo‘lib, ular birgalikda bir-birini to‘ldiradi va shu bilan o‘zini ta’minlaydigan energiya tizimini 
yaratadi [4].

1) Quyosh energiyasidan foydalanish uchun Qoraqalpog‘iston Respublikasi, Navoiy, Buxoro va  
Surxondaryo viloyatlari qulay hisoblanadi.

2) Shamol energiyasidan foydalanish uchun Qoraqalpog‘iston Respublikasi, Buxoro, Navoiy, Qashqadaryo 
va Toshkent viloyatlari qulay hisoblanadi.

3) Gidroenergetikadan foydalanish uchun Toshkent, Farg‘ona, Namangan, Andijon, Qashqadaryo va 
Buxoro viloyatlari qulay hisoblanadi.

4) Bioenergiya manbalaridan istalgan hududda foydalanish mumkin.

